
ABSTRACT
Poetry reflects social glory and decline as it is fusion of feeling and sentiments especially. Those stimulus and reflexes, which are astounding and emergent. They influence upon poet and poetry. Urdu poetry in its era, social and natural sentiments has represented nicely. War and gathering are confluence as inseparable part of its sentiments. In this reference, the researchers and the poets have studied its connectivity and comparison and like simple poetry, emergent and eventual events have projected in effective manner. Tragedy of 5th Oct, 2005 is the most catastrophic tragic event in the fold of national history, in which almost one lakh unfortunate persons perished. Thousands were wounded and thousands were partially mutilated. Under the influence such a moving events Urdu literature was nourished and especially in poetry, a troubled and agonized tale was composed in poetry. As beside other areas of the country, larger parts of Hazara and Kashmir were affected by this tragedy, therefore poets of these regions were in fore front.
شاعری انسانی احساسات پر مبنی ہونے کی وجہ سے معاشرتی عروج وزوال کی بھی عکاسی کرتی ہے ۔ یہ ایک ایسا آئینہ ہے جس میں معاشرے کے سارے خدوخال بھی نظر آتے ہیں او ردوسری جانب یہ آئینہ خود بھی معاشرے کی تخلیق ہوتاہے ۔ گویادونوں ایک دوسرے کا سبب ہوتے ہیں ، اور ایک دوسرے پر اثرانداز رہتے ہیں ۔ خاص طور پر وہ محرکات و واقعات جو ہیجانی اور ہنگامی نوعیت کے ہوتے ہیں ، شاعر اور شاعری کے لیے فوری اثراندازی کا باعث بنتے ہیں ۔
اُردو شاعر ی اپنے ہر دور میں معاشرتی احساسات اور جذبات کی فطری انداز او رعمدگی سے ترجمانی کرتی رہی ہے ۔ بزم اور رزم دونوں ہی کیفیتیں اس میں اس طرح سموئی ہوئی ہیں کہ اس کا بنیادی مزاج بن گئی ہیں ۔ اس حوالے سے محققین اور مورخین نے اُردو شاعری اور اس کے ماحول اور معاشرے کی باہمی اثراندازی کے خوب مطالعے کیے ہیں اورمختلف صورتوں میں اس کا حق بھی ادا ہوتاہوانظر آتا ہے ۔
سانَحہ آٹھ اکتوبر 2005ء ہماری قومی زندگی میں رونما ہونے والے سانحَات میں اپنی طرز کا وہ واحدسانَحہ ہے جسے آفات ناگہانی میں سب سے بڑا حادثہ تصور کیا جاتاہے ۔ جس میں تقریباً ایک لاکھ کے لگ بھگ انسان ابدی نیند سوگئے ۔ ہزاروں افرادزخمی ہوئے، ہزاروں کے اعضاء کٹ کر ان کے جسموں سے الگ ہوگئے ۔ انہی حالات سے متاثر ہو کر اُردو ادب مرتب کیا گیا اور خاص کر شاعری میں اس سانَحہ کی درد بھری داستان رقم کی گئی ۔ پروفیسر بشیر احمد سوز جن کا ہزارہ کے اُردو ادب میں بہت بڑا نام ہے وہ اس سانَحہ سے بھی متاثر ہوئے انھوں نے ہمت کر کے اس سانَحہ پر بہت ساری کتب مرتب کیں ان کی ایک کتاب جس کا عنوان ’’سانَحہ 8/ اکتوبر اور ادبیات ہزارہ ‘‘ہے ۔
سانحۂ 8/اکتوبر اور ادبیات ہزارہ:
پروفیسر بشیر احمد سوزنے نہ صرف نظمیں لکھیں بلکہ پاکستان کے نمائندہ شعراء سے رابطے کیے ۔ ہزارہ اور آزاد کشمیر کے کئی شہر وں پر قیامت ٹوٹی ، ان کے شعراء کا کلام بالواسطہ اور بلاواسطہ حاصل کیا ۔ پروفیسر احمد سوز یہ سمجھتے تھے کہ ہزارہ، کشمیر اورملک کے دیگرمتاثرہ علاقے کا قلم کار جذبوں کی جس حدت اور حرارت سے اپنی تحریر کو رنگ آمیز کر سکتا ہے وہ کسی دوسرے کے لیے ممکن نہیں ۔ اس کی بڑی وجہ یہ ہے کہ ہزارہ و کشمیر اور ملک کے دیگرمتاثرہ علاقوں کے شعرا حضرات خودبھی متاثر ہوئے اورانھوں نے یہ سارامنظر اپنی آنکھوں سے دیکھا ہے ۔ اس لیے جومتاثرہ علاقے کے شعراء اس درد اورکرب کو بیان کرسکتے ہیں ۔ اس سانَحہ کے حوالے سے شایدہی وطن عزیز کے کسی اور علاقے کے لوگ لکھ سکیں ۔
’’سانَحہ 8/اکتوبر اور ادبیات ہزارہ ‘‘ایک ایسی کتاب ہے جس میں مختلف شعراء کی بیاسی نظمیں اور چار غزلیں مرتب کی گئیں ہیں اور ان نظموں اور غزلوں میں زیادہ تر اس سانَحہ کو بڑی درد مندی سے بیان کیاگیا ہے ۔ اس لیے سانَحہ آٹھ اکتوبر اورادبیاتِ ہزارہ میں چنداہم شعرا کاکلام قارئین کے گوش گزار کرنا بہت ضروری ہے مثلاً اس مرتب کردہ کتاب میں احمد حسین مجاہد نے یوں بیان کیا ہے ۔		
پانی تھا میسر، نہ کفن تھا، نہ دعائیں
بے طور اک پیر و جواں دفن کیا تھا
ملبے سے نکالے تھے کئی پھول کئی خواب
اب یا د نہیں کس کو کہاں دفن کیا تھا (1)
	احمد حسین مجاہد کے ان اشعار میں سچ ہی سچ ہے ۔ وہ بالاکوٹ کے رہنے والے ہیں۔ انھوں نے اپنے ہاتھوں سے اپنے عزیزوں، پیاروں اور اپنے شہر کے دوسرے لوگوں کو دفنایا۔ موت کا آوازہ ایسا تھا کہ لاشوں کو بے گوروکفن دفناتے رہے۔ کس کو کہاں دفن کیا کسی کو خبر نہیں۔ اسی طرح مظفر آباد سے بھی ایک درد بھری آواز اعجاز نعمانی ؔ کی ہے۔ اعجاز نعمانی آزاد کشمیر کی تباہی پر نوحہ کناں ہیں:
صدمے سے ہوں نڈھال قیامت گزر گئی
اے رب ذوالجلال قیامت گزر گئی
پل بھر میں سارا شہر ہی ویران ہوگیا
خوش ہیں نہ خوش خیال، قیامت گزر گئی (2)
	اس کے علاوہ سلطان سکون جو کہ ہزارہ کے ایک بہت بڑے شاعر ہیں بالاکوٹ اور مظفر آباد کی بربادی پر آنسو بہاتے ہوئے کچھ اس انداز سے گویا ہوئے۔
یہاں وہ جو شہر جمال تھا وہ کہاں ہوا
ہر ایک لب پہ سوال تھا وہ کہاں ہوا
جوبلند و بالا عمارتیں تھیں وہ کہاں ہوئیں
وہ جوان کا اوجِ کمال تھا وہ کہاں ہوا (3)
	کم و بیش ہزارہ اور کشمیر جنت نظیر کا ہر شہر اور قریہ حسن بے مثال کی مثال پیش کرتا ہے مگر اب اس کی تباہی دیکھی نہیں جاتی۔ جس نے اس حسین خطہ خاک کو دیکھا ہے و ہ وہی جانتا ہے کہ اس کا چہرہ کس طرح مسخ ہوا ہے۔ ثروت ظفرؔ نوحہ کناں ہیں:
خون آنکھوں کو رلاتی ہے یہ زندہ لاشیں
مجھ سے یہ موت کا منظر نہیں دیکھا جاتا (4)
	پرویز ساحر کشمیر کو جنت نشان کہتے ہوئے اس کی شکست و ریخت پر آنسو بہاتے نظر آتے ہیں:
کیا لہر تھی کہ خطہ جنت نشان کو
عبرت کا اک نشان بناکر گزر گئی
کہنے کو تھوڑی دیر کو آئی تھی موج درد
ساحر مگر وہ ہم کو رلاکر گزر گئی (5)
	سانحۂ 8/ اکتوبر کو دیکھ کر پروفیسر بشیر احمد سوز کے دل کے اندر ایک ایسا درد برپا ہوا کہ آپ نے اس سانحۂ کی روداد کو سرور کائنات کے حضور پیش کیا ہے:
دنیا ہے تیری خیمہ افلاک کے نیچے
پاپوش میسر ہے نہ سرپوش بچا ہے (6)
ایسی بیسیوں نظمیں ہیں جن میں شعراء نے اس قیامت صغریٰ سے برباد ہونے والوں پر آنسو بھی بہائے ہیں۔  زندہ بچ جانے والوں کے درد وکرب میں شریک ہوکر ان کے ساتھ غم گساری اور غم خواری کا اظہار بھی کیا ہے ۔ ان کے لیے دعائیں بھی کی ہیں اور انہیں اچھے دنوں کی نوید دے کر پُر امید رہنے کادرس بھی دیتے رہے تاکہ وہ دردوکرب اور غم آلام کی جگر ریش کیفیات کے حصار سے خود کو نکال سکیں۔  انہی حالات سے متاثر ہو کر بہت سے شعراء نے اس درد بھری داستان کو شاعری کے روپ میں پیش کیا ۔
روتی ہیں ہوائیں:
سانحۂ 8/اکتوبر 2005ءکے حوالے سے لکھی جانے والی منظومات اس کتاب میں شامل ہیں اور پاکستان بھر سے معروف شعراء کے کلام کی ترتیب و تدوین کی گئی ہے ۔ اس کتاب میں زلزلے سے تباہ ہونے والے شہر وں کی تصاویر بھی شامل ہیں ۔ اس کتاب میں سانَحہ آٹھ اکتوبر کے حوالے سے 313منظومات شامل ہیں ۔
یوں تو اس مجموعہ کلام میں بہت سے شعراء نے اپنے دل کی درد مندی بیان کی ہے مگر ان میں خاص کر ایسے شعراء بھی شامل ہیں جواس سانَحہ سے متاثر ہوئے اور ایسے بھی جو ملک کے دوردراز علاقوں کے رہنے والے ہیں مثلاً انور مسعودانسان کے اس کرب کو کچھ اس طرح محسوس کرکے عجزو انکسار کے ساتھ دعا گوہیں ۔ اللہ نہ کرے کہ پھر کبھی ایسے سانحہ سے میرا وطن اور میری ارض پاک دو چار ہو ۔ ۔ ۔ ۔ نہیں نہیں بلکہ پوری انسانیت ایسی آفات ناگہانی سے محفوظ رہے ۔
دلوں پر مسلط ہوئے غم کے سائے
کوئی کیسے اس غم کی شدت بتائے
کسی قوم پر ایسی آفت نہ آئے
کہ بچوں کے لب پر ہنسی سوکھ جائے (7)
بالاکوٹ جو ایک بارونق شہر تھا ۔ جہاں دریائے کنہارہے مچلتے پانیوں کا نظار ہ کرنے اور شہدائے بالاکوٹ کے مزاروں کو دیکھنے کے لیے سیاحوں کا رش رہتاتھا ۔ وادی کاغان کے حسین نظاروں اور جھیل سیف الملوک کی دیو مالائی کہانیوں کو سننے کے لیے دنیا بھر سے لوگ آتے تھے اور بالا کوٹ کی خاک کو چوم کر ہی آگے نکلتے تھے ۔ مگر بالا کوٹ کی تباہی کے مناظر دیکھ کر یوں لگتا ہے جیسے صور ِ اسرافیل نے پورے شہر کو آن کی آن میں ابدی کی نیند سلادیا ۔ بقول آصف ثاقب:
میرے اے شہر بالا کوٹ پیارے
تجھے جھٹکے نے کیا جھٹکا دیا تھا
بلاکر رکھ دیے بربادیوں نے
مکان و کوچہ و بازار تیرے (8)
جناب پروفیسر بشیرا حمد سوز نے اس سانحہ کو اپنی درد بھری آنکھوں سے دیکھا اور خون رلادینے والے اشعار میں اپنے دکھ کو بیان کیا ہے:
ہجوم غم زدگان، رستہ نہیں دیتا
گرا ہوا مکاں راستہ نہیں دیتا
زمین پھر نہ کہیں کروٹیں بدلنے لگے
کہ شور سود و زیاں راستہ نہیں دیتا (9)
خیمہ محبت:
کسی واقعہ کا فوراً کسی تخلیقی تجزیہ میں ڈھل جانا ناممکن خیال کیاجاتاہے ۔ انسانی زندگی میں وقوع پذیر ہونے والے واقعات ادیب کے تخلیقی شعور کا حصہّ بننے میں کچھ وقت لیتے ہیں ۔ اس لیے ان کا تخلیقی اظہار وقت گزرنے کے بعدہوتا ہے ۔ موجودہ قومی سانَحے(آٹھ اکتوبر2005ء) کا دردادیبوں نے اتنی شدت سے محسوس کیا کہ چند ہی روز میں پر تاثیر نظموں کا ایک قابل قدر ذخیرہ جمع ہو گیا ۔ مختلف ٹی وی چینلز اور اخبارات میں شاءع ہونے والی نظموں کے علاوہ شاعروں نے اس موضوع پر بے شمار شاعری تخلیق کی ۔ ادیبوں کے اس جذبے کو دیکھتے ہوے ۔ ادبی تنظیم ’’روش‘‘ نے فوری طورپر فیصلہ کیا کہ ان تخلیقی کاوشوں کو کتابی صورت میں شاءع کیا جائے ۔ ایک اپنامجموعہ جس میں ملک کے شعراء کی دردمندی کو خیمہَ محبت کاعنوان دیاجائے ۔ اس مجموعے میں ملک کے مشہورشعراء کاکلام شامل ہے، مثلاً، بقول منیرنیازی:
اک قیامت تھی گری جو کوہساروں پر 
اور ان کے قریب میں آباد شہروں پر منیر (10)
بقول راغب مراد آبادی:

صبح دم آیا تھا پاکستان میں جو زلزلہ
ہیں تصور سے بھی اس کے اب تک آنکھیں اشک بار (11)
کہیں کچھ نہ کر سکنے پر بے بسی ہے ۔ کہیں بہت کچھ کرنے کا عزم ہے ۔ ہر شاعر نے اپنے احساسات کے مطابق اس موضوع پرتخلیقی اظہار کیا ہے اور دکھی دل پُر نم آنکھوں کے ساتھ اہل وطن اور متاثرین کی خدمت میں پیش کر دیاہے ۔ اس کتاب کے متن میں روایتی طریقہ کار کو نہیں برتا گیا بلکہ جس ترتیب سے شاعر ی میسر آئی اسی ترتیب سے شامل اشاعت کر لی گئی ۔ اس کتاب میں کل چھیاسٹھ نظمیں شامل ہیں اور ملک کے نامور شعراء نے خوب درد مندی سے اپنا کلام لکھا ۔ منیر نیازی ، امجد اسلام امجد جیسے بہت سے عظیم شعراء نے اس سانَحے کو اپنا موضو ع بنایا ۔
زلزلہ ، زخم اور زندگی:
8/ اکتوبر 2005 ء  کو شمالی علاقہ جات ،ہزارہ اور آزاد کشمیر میں ایک ہولناک زلزلہ آیا توا س کے جھٹکے اسلام آباد تک محسوس کیے گئے لیکن اس زلزلے نے پورے پاکستا ن کے عوام کو جھنجوڑ ڈالا او روہ اپنے مصیبت زدہ بھائیوں کی امداد کے لیے دوڑ پڑے ۔ ان میں لاہور میں ، کسٹمر ویلفیئر ہسپتال کے سربراہ ڈاکٹر آصف محمود جاہ بھی شامل ہیں جنہوں نے آفت زدگان کی امداد کے لیے ڈاکٹروں کی ایک ٹیم مرتب کی ۔ ادویات اور امدادی سامان جمع کیا اور زلزلہ زدہ علاقے تک پہنچ گئے اور بر وقت طبی، امداد سے ہزاروں انسانوں کے زخموں پر مرحم رکھا، انہیں زندگی کی نوید دی، دکھی انسانیت کی خدمت کا شہکار ، زلزلہ ، زخم اور زندگی کے نام سے پیش کیا ۔ اس کتاب کا مطالعہ بے لوث خدمت اور ایثار و قربانی کی ترغیب دیتاہے ۔
زمیں کو فراغت نہیں زلزلوں سے
نمایاں ہیں فطرت کے باریک اشارے
جانے والوں کی تباہی کے نشانوں میں نہاں
آنے والی ہستیوں کی بستیاں پاتاہوں میں (12)
ڈاکٹر آصف جاہ 8کتابوں کے مصنف ہیں اور ان کی تازہ ترین کتاب کا عنوان "زلزلہ، زخم اور زندگی" ہے۔ یہ کتاب پڑھ کر ہی اندازہ لگایاجاسکتا ہے کہ 8/اکتوبر 2005ء کو صبح 8 بج کر 52 منٹ پر کیسی قیامت برپا ہوئی تھی اور اس نے کیا اثرات ڈالے۔
آٹھ اکتوبر تحریر کے آئینے میں:
	سانحہ 8/اکتوبر 2005ء کی اس گھر میں پاکستانی قوم نے جس شدت سے اس در دکو محسوس کیا اور ایثار و قربانی کی جو کہانیاں رقم کیں وہ اب عظیم مثالوں کی صورت تاریخ انسانیت کاروشن باب ہیں ۔ پاکستانی ادیب بھی اس موقع پر پیچھے نہیں رہے ۔ ملک بھر کی ادبی تنظیموں نے امدادی کیمپ قائم کئے ۔ گلی گلی جا کر اور جھولیاں پھیلا کر فنڈا کٹھے کیے ،وہیں اپنے قلم سے درد کی اس داستان کو رقم کیا ۔ ایک عرصے تک یہ خیال کیا جاتا رہاکہ ہنگامی صورت حال سے چونکا دینے والی خبر تو بن سکتی ہے مگر ادب تخلیق نہیں کیا جاسکتا ۔ تاہم ایسے تخلیق کاروں کی کمی نہیں ہے جو سمجھتے ہیں کہ گزشتہ کچھ دہائیوں کے پے درپے واقعات نے انسانی نفسیات کو بدل کر رکھ دیا ہے ۔ زندگی کے ہر شعبے میں سرعت اور تیز رفتاری آگئی ہے ۔ جس نے تخلیقی عمل کے فعال ہونے کے قرینے بھی بدل دیے ہیں ۔ شاید یہی سبب ہے کہ آٹھ اکتوبر کے اس سانَحے کے بعد ادیب اور شاعر تخلیقی طور پر بھی متحرک رہے ہیں ۔ انہوں نے افسانے ، مضامین اور کالم لکھے اور نظموں کو دردکے اظہار کا وسیلہ بنایا ۔ حتیٰ کہ ہماری غزل او ردوسری اصنافِ ادب میں نئی علامتیں آئیں اور استعار ہ سازی ہوئی ۔
پاکستان کے ادیبوں اور شاعروں نے اس سانحےَ کو اپنے دلی جذبات کے اظہارکے طور پر پیش کیا ۔ ملک بھر سے پاکستان کی تقریباً تمام نمائندہ زبانوں میں بہت سی غزلیں ، نظ میں اور دوسرا کلام لکھا گیا جس میں زلزلہ زدگان کے لیے احساسات و جذبات ، مشاہدات و تجربات ، بحالی او رتعمیر نو کے امید افزاء خیالات کی ترجمانی کی گئی ۔
یہ کتاب تقریباً ایک ہزار صفحات پر مشتمل ہے ۔ یہ دستاویز ۵۷۳پاکستانی اہل قلم کی زلزلے کے عنوان پر رقم ہونے والی نگارشات کے انتخاب سے صورت پذیر ہوئی اور یہ ہمارے قومی ادب کی تاریخ میں یقینا ایک اہم سنگ میل ثابت ہوگی ۔
اُردو شاعری کے حوالے سے اس کتاب میں ملک کے بہت عظیم اور درد دل رکھنے والے شاعروں کا کلام شامل کیا گیا ہے ۔ مثلاً جناب افتخار عارف  ، احمد فراز ، احمد ندیم قاسمی  جیسی بہت سی دیگر ہستیوں کے نام شامل ہیں ۔ اُردو شاعری کے حوالے سے ۶۱۳ نظمیں شامل ہیں ۔ افتخار عارف کی کاوشوں کی وجہ سے 8/اکتوبر تحریر کے آئینے میں مرتب کی گئی جس میں انہوں نے ملک کے نامی گرامی شعراء کے کلام کو ترتیب دے کر پیش کیا اور خود بھی درد بھرے لہجے میں لکھا ۔
درد کی شدت کم ہوگی
تب شعر لکھیں گے
موت کی دہشت گم ہوگی
تب شعر لکھیں گے (13)
اسی طرح احمد ندیم قاسمی فرماتے ہیں:
زلزلے آتے ہیں، کوہسار چٹخ جاتے ہیں
کس کو فرصت ہے کہ پل بھر میں ٹھٹک کر سوچے
لب دریا جو ایک معصوم سا گاؤں ہے
اس کے نیچے وہ جہنم ہے کہ جب جاگے گا (14)
آٹھ باون:
پروفیسر بشیر احمد سوزایک اعلیٰ پائے کے ادیب اور شاعر کے طو رپر اُردو ادب کے اُفق پر نمودار ہوئے ۔ ان کی خدمات اس قدر ہیں کہ دودرجن کتابیں لکھ کر انھوں نے ہزارہ کا تو کیا پورے پاکستان کا نام روشن کیا ۔ ہزارہ ایسی وادی ہے جس کے بارے میں دنیا بھر کے لوگ اس کی تفصیل جاننا چاہتے ہیں ۔
بشیر احمد سوز نے2005ءکو آنے والے زلزلے کے بعد ملک بھر کے شعراء کرام کی جانب سے لکھی ہوئی نظموں کو ملک کے مختلف جرائد اور اخبارات سے چن چن کر جمع کر کے ایک کتابی صورت میں شاءع کرنے کا فیصلہ کیا اور اس کتابی صورت کو’’ آٹھ باون ‘‘کا نام دیا ۔ یہ ایسا مجموعہ ہے ، جسے حکومت خیبرپختونخواہ نے اپنے خرچے پر حکومتی سطح پر شائع کیا اور 8/اکتوبر 2005ءکے حوالے سے اس مجموعہ کی اشاعت پر بڑا حکومتی ایوارڈ دیا جس پر فخر کیا جاسکتاہے ۔
آزمائش پر صبر واجب تھا
سواسے اختیار ہم نے کیا
دیکھنا یہ ہے اب کہ دیدہِ درد!
اس پی کیا کچھ وچار ہم نے کیا (15)
یوں تو ہزارہ کے کم وپیش سب ہی شعراء نے اس درد بھری داستان کو شعری روپ میں بیان کیا ہے مگر ارشاد شاکر اعوان جو خود بھی اس حادثے کا شکار ہوئے وہ اپنی درد میں ڈوبی ہوئی شاعری میں کچھ یوں آنسو بہاتے ہیں ۔
کیسے کیسے نام ہیں بے نامیوں کی گرد میں
کیسے کیسے لوگ ان گم نام، انسانوں میں تھے
زندگی چلی ہے یونہی سلسلہ درسلسلہ
شب جو شمع بزم دل تھے صبح افسانوں میں تھے (16)
پروفیسر بشیر احمد سوز جن کو فخرِ ہزارہ کا لقب ملا انہوں نے ہزارہ پر مختلف کتابیں تخلیق اور مرتب کیں ۔ چونکہ وہ ایک عظیم شاعر بھی ہیں اس لیے انہوں سانَحہ ۸اکتوبر کو اپنی آنکھوں سے دیکھا اور یوں اپنے دردِ دل کا اظہار کیا ۔
میں شہر شہیداں کا زیاں دیکھ رہا ہوں
بے گور و کفن پیر و جواں دیکھ رہا ہوں
تاحدِ نظر شہر خموشاں کے ہیں منظر
ہر سمت زمین بوس مکاں دیکھ رہا ہوں (17)
سانحہ 8/ اکتوبر کو سب اہل پاکستان نے محسوس کیا اور متاثرین زلزلہ سے ہمدری کا پورا حق ادا کیا، اسی طرح جمیل الدین عالی نے بھی اپنے اشعار میں سانحہ کو بیان کیا اور اس درد بھرے سانحہ میں وہ پُرامید نظر آتے ہیں اور سانحہ سے متاثر لوگوں کی آواز بنے دکھائی دیتے ہیں:
بہت گھمبیر تھا طوفان
مگر سب جھیل گیا انسان
پڑا اک آن بہت گھمسان
بڑے خطروں میں ڈالی جان
مگر سب جھیل گیا انسان(18)
زلزلے کی دھول:
سانَحہ ۸اکتوبر 2005 ء پر بہت کچھ لکھا گیا ، سنا گیا ، سنایا گیا او رنہ جانے کتنی تحریریں سامنے آئیں ۔ محمود شام نے نثری صورت میں بھی بہت کچھ لکھا اور شعری انداز میں بھی بہت کچھ بیان کیا ۔ ان کی پہلی پانچ سطری’’ نظم ماں ‘‘ اس سلسلے میں بہت مقبول ہوئی ۔ خاص کر ۸اکتوبر 2005ء کے زلزلے کی تباہ کاریوں کے حوالے سے ان کی کاوشیں خراجِ تحسین کے لائق ہیں ۔ ان کی یہ کاوش آنے والی نسلوں کے لیے ایک عظیم تاریخ ہے ۔ وہ ہزارہ کی حسین و جمیل وادیوں پر بھی آنسو بہاتے ہیں ۔ ایک وقت تھا یہ وادیاں اپنے حسن میں ثانی نہیں رکھتی تھیں اور آج تباہی کا نقشہ پیش کرتی ہیں ۔
ایک نسل درسگاہوں کے ملبے میں کھوگئی
دل چیرتی ہے ماؤں کے بستوں کی خاموشی
رستے ہیں زخم زخم تڑپتی ہیں وادیاں
دریا ہیں گہری سوچ میں لہروں کی خاموشی (19)
محمود شام وہ محب وطن پاکستانی ہیں جنھوں نے شاعری کے ذریعے ایسا کلام تخلیق کیا جو صدیوں یاد رکھا جائے گا۔
چہرے دکھائی دیتے ہیں کھنڈرات کی طرح
کیسے در آئی آئینوں میں زلزلے کی دھول
سیف الملوک ہے نہ، کہیں بانسری کی تان
ہے صرف اب سماعتوں میں زلزلے کی دھول (20)
پاکستان کے ایک عظیم المیے کے قرب اوردرد کو بیان کرنا اس لیے ضروری ہے کہ اہل پاکستان اس سانَحہ اور قوم کے اند ر پائے جانے والے جذبات سے باخبر ہو سکیں ۔ اس مجموعے میں دس نظمیں، تین غزلیں اور تین مضامین شامل ہیں۔
8/ اکتوبر 2005ء کے دن پاکستان کو اپنی تاریخ کے ہولناک ترین زلزلے کا سامنا کرنا پڑا ۔ ہزارہ، آزاد کشمیر ، شمالی علاقہ جات اوردارالحکومت اسلام آبا دکے علاقے خاص طور پر اس ناگہانی آفت سے بری طرح متاثر ہوئے ۔ کئی بستیاں ہستی سے مکمل طور پر مٹ گئیں ۔ اس ہولناک آفت کے بعد تعاون کا ہاتھ بڑھا ۔ پاکستان کے ادیبوں اور شاعروں نے ا س سانَحہ کے بعد متاثرین زلزلہ کی حتی الامکان مالی معاونت کی بلکہ اپنے دلی جذبات کا اظہار تحریروں کی صورت میں کیا اور یہ سلسلہ ابھی تک جاری ہے ۔ ملک بھر سے پاکستان کی تقریباً تمام نمائندہ زبانوں میں بہت سی ایسی تحریریں سامنے آئیں جن میں زلزلہ زدگان کے لیے احساسات اور جذبات ، مشاہدات وتجربات اور بحالی تعمیر نو کے امید افزا خیالات کی ترجمانی کی گئی ہے ۔ گویاسانحہَ آٹھ اکتوبر2005ء نے متاثرہ لوگوں کی دردمندی کوبیان کیاہے،جس کے اثرات اُردوشاعری پر مرتب بھی ہوئے ہیں اور یوں اِس سانحَہ نے اُردوشاعری کے موضوعات میں تنوع پیداکیاہے ۔

